Dhe më në fund një mëngjes të bukur vendosa: Do bëhesha Robinson!

Për këtë, pikë së pari kopshtin tim e emërova Ishull të Pabanuar dhe atë rrëkezën e vogël që rridhte buzë gardhit e quajta det ose më mirë oqean, në të cilin do hidhja shishet e vulosura me nga një letër brenda, ku do t’u bëja të ditur njerëzve se ku ndodhesha. Pastaj vura re me kujdes dhe bëra një listë të gjatë me sendet që kishte ai, dhe iu futa punës që edhe unë të pajisesha me to. Robinsoni kishte në ishull një kështjellë: Punë e madhe! E ngrija edhe unë një të tillë. Brenda orës, bile. Një të thënë, një të bërë. Shkova prapa plevicës, ku kishte lloj-lloj rangullash dhe mora katër hunj. Ia bëra majat me kosor, i rraha me mykën e sëpatës, derisa u ngjeshën në tokë dhe dola të mblidhja fier.
